
Savjetu/Vijeću ministara BiH
Trg BiH 1 

71000 Sarajevo

Otvoreno pismo
Poštovana gospodo u Savjetu/Vijeću ministara BiH, kada budete odlučivali o davanju saglasnosti za obnavljanje mandata direktorici i članovima Odbora Agencije za javne nabavke iz reda stručnjaka, neophodno je da neizostavno imate u vidu njihov rad i djelovanje u proteklom mandatnom periodu koji po ocjeni Udruženja „Tender“ i drugih relevantnih, prije svega kontrolnih, institucija nije bio primjeren njihovom mjestu i ulozi predviđenim Zakonom i podzakonskim aktima.

Navedeno se prije svega odnosi na krajnje površan i nekoristan analitičko-istraživački rad Agencije koji nije imao za cilj da efikasno otkloni nedostatke i slabosti u normativnom i institucionalnom pogledu koji su omogućavali i doprinosili kontinuiranom rastu korupcije u javnim nabavkama, što je presudno uticalo da se BiH s pravom tretira najkorumpiranijom zemljom jugoistočne Evrope. Isto tako, podsjećamo Vas da zbog nepoštivanja odredbi Zakona o javnim nabavkama od strane ugovornih organa, od svih zemalja u tranziciji, kod nas se drugostepenom kontrolnom organu upućuje neuporedivo najviše žalbi, npr. u 2009. godini 1476 žalbi, a u 2010. godini 1831 žalba, dok Agencija i njen Odbor to očito samo nijemo posmatraju, ne čineći gotovo ništa da se u odredbama Zakona otklone "uska grla" i da se putem provođenja "preventivnog monitoringa" nad tenderskom dokumentacijom ugovornih organa, na čemu uporno insistira naše Udruženje i kontrolni organi, to efikasno spriječi i onemogući. Brojni konkretni, veoma jasni i precizni prijedlozi UG „Tendera“ godinama upućivani Agencji uporno su ignorisani iako bi se ugradnjom i primjenom istih po ocjeni stručnih i odgovornih pojedinaca u kontrolnim organima obezbijedilo smanjivanje korupcije u javnim nabavkama za više od 60%. 

Vas, kao najodgovornije u državi za predlaganje Zakona i postavljanje najodgovornijih državnih službenika, kao što je to u ovom slučaju, pitamo da li su bitniji interesi pojedinaca od opštedruštvenih, i dokle će dobro plaćena radna mjesta i komoditet najodgovornijih u Agenciji biti isključivo u funkciji zadovoljavanja interesa korumpiranog lobija iz javnog i privatnog sektora umjesto sprečavanja odlijevanja u privatne džepove godišnje više od 600 miliona KM.

Ovom prilikom, smatramo za potrebno da Vas podsjetimo i na brojne neuspješne aktivnosti Agencije na normativnom planu, posebno kada su u pitanju zakonski i drugi propisi vezani za javne nabavke, kao što su:
· Neuspješno usvajanje Prijedloga izmjena i dopuna aktuelnog Zakona u Parlamentarnoj skupštini 2007. godine;

· Neusvajanje Prijedloga novog Zakona o javnim nabavkma u Parlamentarnoj skupštini jula 2009. godine;

· Donošenje od strane Vijeća/Savjeta ministara "Strategije razvoja sistema javnih nabavki BiH za period 2010.- 2015." 26. avgusta 2010. godine, koju je kreirala Agencija bez predhodno provedene javne rasprave, dakle krajnje netransparentno i što je najbitnije nedovoljno kvalitetno u segmentu pravne zaštite. Samo zahvaljujući upornosti novinara i ljubaznosti službenika u Vašem organu, isti dokument uz komentar našeg Udruženja stavljen je na web stranicu i tako postao dostupan javnosti;

· Predloženi Prednacrt Zakona o javnim nabavkama koji je sačinila Agencija nakon objavljivanja konkretnih prijedloga Udruženja i komentara o izostavljanju pravne zaštite u istom Agencija je povukla iz rasprave skidanjem sa web stranice javnih nabavki;

· Stavljanjem na web stranicu javnih nabavki Prijedloga Nacrta novog Zakona o javnim nabavkama, 14. novembra 2010. godine zvanično je otpočela i javna rasprava o navedenom dokumentu. Budući da javne rasprave faktički i nije bilo, direktorica Agencije je samoinicijativno produžila istu do 31. januara 2011. godine, bez da organizuje bilo koji od obećana tri "okrugla stola" i to u Sarajevu, Mostaru i Banjaluci.

Imajući u vidu takav krajnje neodgovoran pristup Agencije u pripremama za donošenje izuzetno značajnog normativnog akta, Udruženje je našlo za shodno i sedmog februara ove godine u prostorijama Parlamentarne skupštine BiH održalo je "Okrugli sto" na temu: „Slabosti u normativnoj i institucionalnoj primjeni Zakona o javnim nabavkama BiH koje pogoduju i doprinose korupciji u javnim nabavkama i preijedlozi za njihovo uspješno otklanjanje i prevazilaženje u novom Zakonu“ za 84 predstavnika iz ugovornih organa i ponuđača iz 15 gradova BiH, kao i relevantnih institucija i sredstava javnog informisanja. Na žalost i na opšte iznenađenje svih prisutnih učesnika od kojih su mnogi prešli više stotina kilometara da bi učestvovali u radu "Okruglog stola", direktorica niti bilo ko drugi iz Agencije nije našao dovoljno za shodno da učestvuje u radu i da u raspravi razmijeni mišljenja i stavove sa učesnicima o konkretnim problemima u dokumentu koji su sami kreirali i inicirali i koji bi pored legalizacije, pojedinim rješenjima omogućili još veću korupciju. Za navedeno od Vas kao najodgovornijih za rad Agencije tražimo odgovor da li sujeta direktorice i nespremnost da argumentovano brani rješenja iz Nacrta u odnosu na predložena u Amandmanima Udruženja upućenim na 40 članova Nacrta, kao i da obrazloži razloge davanja pogrešnih mišljenja za provođenje pojedinih javnih nabavki koje su po riječima predsjedavajućeg Ureda/Kancelarije za razmatranje žalbi nanijele štetu budžetima od više desetina miliona KM. Takva ispoljavana samovoljna ponašanja po procjeni Udruženja i drugih upućenih u ovu problematiku naročito iz kontrolnih organa, apsolutno ne daje dovoljno garancije da će se stanje u javnim nabavkama u narednom periodu promjeniti na bolje i u krajnjoj instanci efikasnije zaštiti sredstva poreskih obveznika i građana, što je osnovni smisao i svrha postojanja i primjene Zakona o javnim nabavkama. 
Kada se imaju u vidu navedena u suštini destruktivna ponašanja direktorice i Odbora Agencija za javne nabavke, kao i ispoljeni neprimjereno protežirajući način oko provođenja procedura za obnavljanje njihovih mandata, svakako postaje jasno da od potrebno neminovno veće transparentnosti i efikasnosti u provođenju javnih nabavki, kao i obezbjeđivanja pravedne i aktivne konkurencije i jednakog tretmana ponuđača i što je najbitnije efikasnije zaštite javnih sredstava u ovom segmentu, ni u narednom periodu neće biti gotovo ništa, to svakako potvrđuje i opštevažeće pravilo da oni koji su svjesno i sa namjerom stvarali probleme iste neće moći uspješno i rješavati. 

Teška ekonomska situacija i dalji pad životnog standarda građana, od Vas kao najodgovornijih u državi za predlaganje novog, nadamo se antikoruptivnog, Zakona i njegovu efikasnu i uspješnu institucionalnu primjenu, neminovno zahtijeva izbor i postavljanje sposobnih, odgovornih, stručnih i nekorumpiranih kadrova, a to dosadašnji svakako nisu. Sasvim je izvjesno da donošenje novog Zakona i provođenje istog u njihovoj režiji, dodatno će sasvim legalno u privatne džepove ponijeti još koju stotinu miliona KM, to nije interes poreskih obveznika ni građana ove zemlje niti željeni put ka evropskim integracijama, već neizbježan neminovan daljnji ekonomski i moralni sunovrat.

Gospodo, nadamo se da u potpunosti shvatate veličinu i značaj problema čije uspješno rješavanje predstavlja temeljnu osnovu za daljnje nužne reforme, mi u okviru civilnog društva s pravom očekujemo Vaše principijelno i odlučno postupanje kao što to dolikuje najvišem organu izvršne vlasti u svakoj zemlji.

S poštovanjem!

